
MCA TAMPILKAN 10 PERATUS MUKA BARU DALAM SENARAI CALON

    KUALA LUMPUR, 10 Nov (Bernama) -- MCA akan menampilkan kira-kira 10
peratus muka baru dalam senarai calon dalam pilihan raya umum ke-10, kata
Presidennya Datuk Seri Dr Ling Liong Sik hari ini.
    Beliau berkata, senarai itu akan dikemukakan kepada Perdana Menteri
Datuk Seri Dr Mahathir Mohamad selaku Pengerusi Barisan Nasional (BN) dalam
masa beberapa hari lagi untuk persetujuan.
    "Sama ada profesional atau tidak, tidak mustahak, yang penting
(calon-calon ini) adalah aktivis yang memberi perkhidmatan yang baik kepada
rakyat," katanya ketika ditanya pemberita di pejabatnya di Kementerian
Pengangkutan di sini.
    Speaker Dewan Rakyat Tun Mohamed Zahir Ismail, mengumumkan petang ini
pembubaran Parlimen berkuatkuasa esok.
    Dr Ling yang juga Menteri Pengangkutan berkata, sebahagian daripada
mereka yang digugurkan kerana tidak menunjukkan prestasi yang baik
sementara sebahagian lagi kerana ingin bersara.
    Beliau berkata, kuota bilangan kerusi untuk MCA pada pilihan raya kali
ini kekal cuma beberapa kerusi akan bertukar sesama parti komponen BN dan
ia akan diputuskan oleh Pengerusi BN.
    "Beberapa kerusi yang akan kita pertimbangkan seperti kerusi wakil DAP
yang telah menyertai kita .. kerusi yang ditandingi oleh komponen BN yang
lain tetapi wakil DAP telahpun menyertai (MCA), oleh itu kita akan
pertimbangkan kerusi seumpama itu," katanya.
    Dr Ling berkata, beliau akan menjelaskan mengenai perkara itu kemudian.
    MCA seperti parti-parti komponen BN yang lain katanya, telah bersiap
sedia untuk pilihan raya ke-10 sejak tamat pilihan raya ke-9 pada tahun
1995 lagi.
    Beliau yakin BN, yang telah menunjukkan rekod perkhidmatan yang baik,
akan dipilih semula sebagai kerajaan dalam pilihan raya ini kerana rakyat
perlukan sebuah kerajaan yang kukuh dan baik seperti yang telah dibuktikan
oleh BN.
    Menteri itu berharap semua pihak dalam BN akan berkerja untuk
memastikan BN menang dengan majoriti yang besar pada pilihan raya ini
kerana sebuah kerajaan yang kukuh diperlukan untuk membolehkan negara
menghadapi dan mengatasi sebarang masalah.
    Kerajaan BN telah membuktikan kemampuan menghadapi dan mengatasi
masalah ekonomi yang melanda negara sejak 1997 dan ia adalah hasil sebuah
kerajaan yang kukuh dan berwibawa.
    Ditanya sama ada MCA yakin dapat mengekalkan semua kawasan yang
dimenangi pada pilihan raya 1995 beliau berkata: "kita yakin oleh kerana
kerjasama antara parti-parti komponen BN adalah kukuh, baik dan ini adalah
asas yang utama".
    Kerjasama antara komponen BN tidak sama dengan kerjasama antara parti
dalam barisan pembangkang yang kucar kacir dan tidak dapat bersetuju antara
satu sama lain dan sentiasa bergaduh.
    "Apa yang mereka sebut setiap hari tak boleh bertahan lebih dari 24
jam, hari ini DAP boleh jadi Perdana Menteri, esok tak boleh lagi, lusa
mungkin boleh semula," katanya.
    Ditanya sama ada calon wanita MCA akan bertambah Dr Ling berkata: "Saya
harap begitu, kita dapati ramai wanita telah menyertai MCA dan mereka telah
meningkatkan peranan terutamanya dalam jawatankuasa-jawatankuasa sebagai
wakil-wakil perwakilan pusat dan kaunselor-kaunselor tempatan.



    Beliau berkata di Dewan Negara sekarang kira-kira 30 peratus Senator
MCA adalah perempuan dan langkah ini akan menggalakkan lebih banyak wanita,
terutamanya apabila mereka telah terlatih.
    Ditanya sama ada beliau terperanjat dengan pembubaran Parlimen dan
pilihanraya yang akan diadakan beliau berkata: "Perdana Menteri biasa
membuat perkara-perkara yang mengejutkan tetapi analisis akhir mendapati
beliau selalu betul, jadi beliau telah menyimpan perkara ini sebagai sebuah
rahsia yang terkawal rapi."
    "Memandangkan Samy Vellu (Menteri Kerja Raya yang juga Presiden MIC)
berada di seberang laut, beberapa orang lain juga berada di seberang laut,
mereka tidak tahu, jika mereka tahu mereka tidak akan pergi, sekarang
mereka terpaksa bergegas pulang," katanya.
    Beliau berkata rakyat menerima BN kerana mereka menyedari "Malaysia
sememangnya boleh",
    "Kita telah membina KLIA, sebuah lapangan terbang yang terbaik di
dunia, kita telah membina LRT, tidak banyak negara di Asia yang mempunyai
LRT, kita telah menganjurkan Sukan Komanwel, yang terbaik dalam sejarah.
    Kita menganjurkan perlumbaan Formula One (F1), yang akan meletakkan
Malaysia dalam peta perlumbaan dunia, dalam peta pelancongan dunia, kerana
kira-kira 600 juta orang di seluruh dunia menyaksikan F1, katanya.

